
se ho vosciûo quetâ, l'é bezêugnôu andâmene...
l'aveivan tûtti con mi, e per cose? per voeì fâghe do
ben, per voeì fâ andâ e cose pe-o so verso.

Man. Eh zà sûccede sempre coscì... chi se mette in ta
testa de voeì addrizzâ e gambe a-i storti...

Pip. Addrizzâ e gambe a-i storti? Questo ö l'é ûn
proverbio inventôu dall'egoismo ciù freido e calcolôu.

Man. Egoismo scin che sciâ vêu, ma d'âtra parte, per
cose intrâ in te faccende che non ne riguardan
personalmente? sciâ vedde, per dâghe ûn exempio, zà
vosciâ sciâ non ne ha bezêugno, ma coscì per
accademia, nuî semmo due famiggie chì in questa
casa, che se vedemmo, se frequentemmo, senza che
ghe segge mai ûnn-a parolla, ûn diverbio, ûnn-a
differenza. Gh'é mæ cûxin Nicolla che ö l'ha ûn
carattere ûn pö... diëmo coscì, bisbetico, stravagante...
mæ cuxinn-a, sò sêu, ûnn-a figgia zà... diô coscì, ûn
pö passâ, che lê ascì a l'ha i so momenti... eppûre mai
ûnn-a parolla... prudenza, sangue freido e ægua in
bocca e se tïa avanti... eh se non avescimo fæto coscì,
a quest'öa ghe sareiva a casa do diao, tanto ciù vixin
comme semmo, e padroin de casa tûtti duî.

Pip. Comme questa palazzinn-a a no l'é tûtta a so?

Man. Tûtt'atro... mêza a mæ e mêza de mæ cuxin
Nicolla; ne l'ha lasciâ ûn nostro barba che l'é pe coscì.
Mi stâggo de sôtto e lê de d'äto.

Pip. E a villa?

Man. In indiviso... se spartimmo a pixion.

